
	Өмнөх үг

	 

	Халхын мэргэн Товуу гэж хаа сайгүй алдаршсан нэгэн түүхэн тодорхой, бодит хүн байсан гэх боловч хэдий үед, хаана төрж өсөж өндийгөөд, хаа ямар газар яамлан сууж, ял хэргийг хэрхэн шүүж байсан нь явган яриа, аман домгоос хэтэрсэнгүй. Гэвч Манжийн амбан сууж байсан Улиастайд алба хааж байсан гэх дам сураг буй. 

	Зарим нь мэргэн То вантай нэгтгэх буюу нэр хамсган нийлбэрлүүлж үзэх нь ч бас бий. 

	То ван бол язгуур угсаа залгамжилсан сурвалжит хүн бололтой. Цэцэн хан аймаг буюу одоогийн Дорнод нутагт домог үйл явдлууд нь яригддагаар бол Товуу захирагч бол угаас харц гаралтай, ухаан сийрэг нэгэн ард бөгөөд улмаар Төв халхын нутаг, түүний дотор Өвөрхангай, Баянхонгор, Завхан, Архангайн уулзвар нутгуудаар холбогдож байна. 

	Цаг хугацааны хувьд гэвэл Догшин цоохор ноён хэмээн алдаршсан Төгс— Очир сайн ханы үетэй дүйцэж буй мэт санагдана. Иймд Монгол түмнээ гэсэн мохошгүй нэгэн зүтгэлт, үнэн мөнийг олохын төлөө үгний мэргэн, үйлсийн сэжүүрийг алдалгүй атгагч, мэргэн хуульч, мятаршгүй үнэнч Товуу захирагчийн тухай товтой мэдэж, тоймтой судлан, үйл хэргийг тодруулах нь чухал санагдана. Үүний тул өвлийн шөнийн уртад өөвгөр борхон гэртээ загийн задгай галд цагийг элээсэн өвгөдийн цараатай хууч ярианаас сурвалжлан цуглуулснаа онцолж хэдийг цогцлоон эмхэтгэв. 

	X. Сампилдэндэв, Т. Доржлхам

	 


МАНЖИЙН ХУУЛИЙГ ЦУЦЛАВ 

	 

	Манж эзэн хаанаас баталсан хуулийн төсөлд "хүнийг албал, заавал амийг амиар солино гэх явдалгүй, алагдсан хүний ар гэр, авгай хүүхдийг асран тэжээх, эд мөнгөөр амийг үнэлэн төлөх зэргээр нөхөн төлж болно" гэжээ. Энэ нь гадаадын түрэмгийлэгчид, мөнгө хүүлэгчид, худалдаачид, дотоодын баяд ноёд, язгууртан дээдсийн ялт хэргийг хаацайлах хэрэглүүр болж улмаар эд хөрөнгө, хахуулаар түрий барьж аюулт аллага, хядлага бий болгох эрхийн баталгаа бий болгож байлаа. Товуу захирагч тэргүүтэй Монголоо гэсэн сэтгэлтнүүд үүний эсрэг цуцашгүй эсэргүүцсэн боловч эс дийлэн уг хууль батлагдаж хамгийн үнэтэй хүнийг мянган лангаар тогтоон үнэлж, ар гэр, эхнэр хүүхдийг нь асран тэтгэх буюу өөртөө өмчлөн авч өргөж болно гэж заажээ. Товуу захирагч үүнийг цуцлахын тул арга сэдэн найман хүнээр дөрвөн эсгий ховдтой юм дамжлуулан чуулганд оруулж гэнэ дээ. Баяд ноёд, амбас эзэд, 

	— Аа, бидэнд бэлэг шан өргөх нь гэж баярлацгааж горьдон горьдон харж, гардан тосоход бэлтгэн мишилзэн сууцгаана гэнэ.

	Товуу захирагч хээвнэг босож явснаа манжийн амбаныг заамдан авч дарж унагаад хутгаа сугалан авч хурц ирийг хоолой дээр нь тавьж огтлох дүр үзүүлэв гэнэ. Амбан арай ядан ам ангайж: 

	— “Ай, чи яаж байна аа” гэхэд “Би чамайг, бид та нарыг ална! Халх монголын хөрөнгө нэг байтугай, нийт та нарыг нэг хоёроор нь алаад, төлөөд байхад хүрэхээр байна. Тэр ховдтой мөнгийг харав уу? Улаан голыг чинь тасалчхаад залуу хатныг чинь аваад явлаа!" гэхэд амбан 

	— Ай, чи яаж болноо намайг өршөө, хууль цуцалваа! Цуцалваа! Хүнийг албал амийг амиар төлнө өө!" гэж хашхирчээ. Ийнхүү Товуу захирагч харгис хуулийг өөрчлүүлэн харц олноо аварсан гэдэг. 

	 


ӨР НЭХСЭН ХЯТАД ХУДАЛДААЧДЫГ ХӨӨСӨН НЬ

	 

	Нэгэн хошууны ноён Дотор Бээжин, Долон нуур, Жанчхүүгээс эхлээд Улиастай, Өргөө хаа л бол хятадын пүүсүүд байна, өнгөтэй өөдтэйг авч, амттай аагтайг өмсөж явсаар өр зээл нь өсөж төлж дийлэхгүй өрөнд ороод хотол хошуугаараа хотоо харлуулаад өгсөн ч барж давахааргүй юм болж гэнэ. Данс барьж, өр нэхсэн хоёр хятад амбаны зарлигаар далайлгаж "ав! өг!” гэсэн албан зартай ирээд идэж уугаад, ээрч шалаад суугаад байдаг болж гэнэ. 

	Хотол хошууны ардууд ч хоосрон үгүйрч зарга хэрэг үүсгэн зайлж дүрвэн нүүцгээх болж дээ!

	Хэдэн жилээр хэлэлцсэн хэрэг зарга хэлтгийдэхгүй байсаар эцэст аймгийн чуулганд жасаалж суусан Товуу, Манж хятадаас томилогдож ирсэн түшмэл хоёр хэрэг заргыг хэлэлцэн хошуу тамгын газар, хоёр талаас уулзан нийлж шийдэхээр болж гэнэ. Товуу захирагч хошуу ноёд, хотол олонд хэлжээ:

	— За, эцсийн ганц арга үлдлээ. Юу бэлтгэх вэ? гэвэл хошуу тамганд хэрэг нийлэх найман ханатай ямбаны том өргөө бэлдэж манж түшмэл бид хоёрын суудлыг голд нь үлдээгээд хоёр талаар нь пүүсийн эзэд, худалдааны хятад, монголын ноёд түшмэд, хатад хиа нарын суудал засаж, гэрийг ногоон торгоор хөшиглөж цагаан ширдгээр доторлон гал түл!

	Намайг хүрч очих даваанаас эхлээд тамгын өртөө хүртэлх замын хоёр талаар хүрээний лам, хөдөөгийн хөр хүүхэд, хөгшид, хүүхэн чавганцгүй бүх хүмүүсийг жагсаан зогсоож мөргөн сөгдүүлээрэй! Би ногоон торгон жуузтай, олон хиа дагуулан морины хар хурдаар очно. Эсгий дэвсэж, үүд өргөсөн байх хэрэгтэй. Өр нэхсэн хоёр хятадыг хоёр хатавчинд зогсоож, намайг ортол миний барааг харуулж болохгүй шүү гэж гэнэ ээ. 

	Аргаа ядсан хошууныхан айлдсан бүхнийг биелүүлж болзоот өдрийн өглөөний улаан нарнаар давааны өвөрт хүлээж суусан захирагчид бүх юм ян тан болсныг мэдэгдэхэд Товуу захирагч торгон жуузанд заларч тоос манан татуулан, толгойтой болгоныг сөгдүүлсээр довтлоод ороод иржээ. 

	Үүд хаалга нь сөхөөтэй өргөөнд ормогц шууд алхан гал голомтод хүрч бүгдийн амрыг эрээд эргэж хармагц... хан аймгийн... хошууг гөрдсөн хоёр хятад хаа байна гэжээ. “Жа, бид хоёр оо” гээд хятадууд сөгдөж, 

	— “Гөрдсөөн” гээд дахин асууж:

	— Жа,тийм ээ гээд л чичрэн хариулжээ. 

	— Дуулав уу? гэж манж түшмэлээс асуусан “дууллаа л" гэж байна гэнэ. 

	"Та нар дуулав уу?” гэтэл гэр дүүрэн хүмүүс бүгд “дуулсаан” гээд л сөгдөж!

	Товуу захирагч хилэгнэн “хотол хошуу гөрдсөн хоёр хятадыг аваад яв!" гэж зандран, "хэрэг нийлэв үү? түшмэдээ" гэхэд элч түшмэд ч жаа! гээд сөгджээ. Харийн түшмэлийг хар хятадуудтай нь хөөж гаргачхаад хаад ноёд, хатад зайсан, харц доорд, хамаг олноор нь цуглуулж, өнгөтөөс болж өрөнд ордог өөд муутай ноёд, шунал ихтэй хатад, шулаач мөлжөөч хуврагуудыг зад загнаж зарлигдаад явсан гэдэг.

	 


МОНГОЛ ХҮНИЙ ШҮЛС – ТОС, МАНЖ ХҮНИЙ ШҮЛС - УС

	 

	Засагт хан аймгийн тэргүүн түшмэл Бээжин хотноо очиж, манжийн эзэн хаанд бараалхан хэрэг нийлэх ёстой байж. Эзэн хаанаас зарлигдсанаар очих цаг маш давчуу, өдөр шөнөгүй өртөөлөн довтолгосоор боловч цаг өдрөөс нэгэнт хожимджээ. 

	Ямар ч байсан толгойгоо авхуулах боллоо! гэдгээ мэдэж байсан тул Сайн ханы хошуунаас хэрэг нийлэхээр явсан мэргэн Товуугийн буцах замыг тосон яаралгүйхэн явсаар байж. 

	Нэгэн өртөө өнгөрч явтал хэсэг хөсөг ачаатан ирсэн нь Товуу захирагч байна гэнэ. Хоёул амар мэндээ мэдэлцэн аян замд саатан хугацаа хожимдсоноо цухас хэлбэл, Товуу;

	— Тэргүүнийг нь сайн харчхаарай даа, одоо тэдэнд нэг л муу арга үлдсэн, юмыг яаж мэдэх вэ “Монгол хүний шүлс тос, манж хүний шүлс ус байдаг юм шүү!” гэж дээ. 

	Түшмэл ч баярлан сэргэж: "За одоо хэрэг бүтлээ хө. Яваад байна шүү. Чамд шар тосны юм бий юу?” гэхэд нь дагуул нь "олгойтой жаахан юм шуумаазад (богцонд) бий гэв. Түшмэл, “тэр чинь нэг аминд орох нь ээ хө! гээд явна гэнэ. 

	Бээжин орж, эзэн хаанд ирсэн учраа дамжуулбал, маргааш өдрийн морин цагт хүлээн авахаа мэдэгджээ. 

	Товлосон цагт нь хоёр дагуулын хамт хан хэрэмд орвол цэрэг зэвсэглэн жагсаж, цан хэнгэрэг дэлдэн цаазаар авах ёс дүрмийг бүрэн төгөлдөр болгочихсон байв гэнэ. Хоёр дагуул айж балмагдсан боловч толгойгоо алдахаар яваа түшмэл тоосон ч үгүй, “Сэлмээ хуйнаас нь сугалахад бэлхэн яваарай. Миний хий гэснийг үг дуугүй хийдэг юм шүү!” гэж хэлж дээ. Хоёр талаар гудамлан зогссон хэргэмтнүүдийн зүүн дээд үзүүрт хувхай цагаан сахалтай, тас хар хувцастай салга манж өвгөн их л ихэмсэг хорссон нүдээр зузаан шилний цаанаас цэхэлзэн харж байна гэнэ. Түшмэл чигээрээ явсаар, хаалгаар орох гэснээ зогтусаж, гэнэт уурлан ширүүлж нударга хумин чихээд "Хан эзэнд хязгааргүй үнэнч, Халхын засагт хааны бүрэн эрхт элч, Улиастайн амбаны бие төлөөний элчдийг Тэнгэрийн хүү, Тивийн эзний тэнүүн босгоор алхуулахгүй юунд толгой сэгсрэв, чи” гээд гуд татан унагаад тэргүүнийг нь тас цавчин хаячхаад эзэн хааны орд руу шууд орохдоо нударгаа эргүүлэн сэлмээ хуйлж, амандаа нэг юм хийчих шиг болов гэнэ. 

	Хоёр дагуул ч дагаад л орж дээ! Нэг нь манж хэл сайн мэддэг юм байж. Эзэн хаанд хадаг ембүү, бэлэг сэлтээ барин амраглах ёслол хийх гэтэл ордноор хүмүүс шуугилдаад эхэлжээ. Хаан ч ёслолыг түр хүлээлгэ гэсэн дохио өгөв гэнэ. 

	Түшмэл эргэнгүүтээ “монгол хүний шүлс тос, манж хүний шүлс ус байдаг юм шүү, үнэн худлыг үзнэ ээ" гээд гурван ширхэг цаас гарган өөрийнхөө болоод хоёр дагуулынхаа шүлсийг тус тусад нь хийлгэн авч, хивсэн дээр байсан шүлсийг цаасан дээр хийж аваад үүнийг хоёр талаас хоёр хүн харж наранд хатаа гэж гэнэ. 

	Цонхны тусгал наранд нөгөөх шүлснүүд удсан ч үгүй хатахад Монголын гурван хүнийх тосон толбо болж, хивсэн дээр байсан нь цагаан толбо төдий болоод хатчихсан байжээ. 

	Эцэст эзэн хаан бараалхлыг хүлээж аваад тэднийг нутаг оронд нь энх тунх буцаажээ. Тэгэх нь ээ Манжийн эзэн хаан нөгөөх очир толгойт салга түшмэлийнхээ ятгалгаар жил бүрийн цагаан сарын дараа Монголын дөрвөн хаадын аль олигтой сэргэлэн түшмэл, тэргүүн туслахуудаас хэрэг нийлэхээр явах замд нь зориуд саатуулах, зарыг хожимдуулах зэргээр муу арга хэрэглэн эзэн хааны зарлиг дагаагүй хэмээн цаазалж хороож байх башир муу арга сэдсэн юм байж. Үүнийг нь Засагт ханы түшмэл ч хар авч, Товуу захирагч тодорхой мэдээд буцсан юм санж. Түшмэл хоёр дагуулынхаа завжинд шар тос хийж өгөөд, өөрийнхөө хувийг өвөртөлчхөөд эзний ордонд орсон юм байжээ. Үүнээс хойш Манжийн хаан нэгэн муу санаат зөвлөхөө алдсанаар барахгүй халх нийтээр хөдөлбөл яаж ч мэдэх хэрэг гарна гэж болгоомжлон нөгөөх цуст башир аргаа зогсоосон гэнэ. 

	Энэ домгийг Сайн ноён хааны хиа явсан Сангизав, Өвөрхангай, Баруун Баян-Улааны Мэтэв овогтой Гиваадорж нараас сонсов. 

	 


УЛААН ЦЭРЭНДОРЖИЙГ УЛАЙЛГАВ

	 

	Дээр үеийн сайн эрчүүд баригдлаа ч гэсэн өөрсдийнхөө ус нутаг, унаган хошууг хэлдэггүй нь нэг талаар өсөж төрсөн газар усаа хамгаалсан, нөгөө талаар өр төлбөр гарч хэрэг үйлийн эзэд тодрон эцэст хэрэг нийлэхийн үед ус нутгийнхаа ард олон, албат иргэдийг хэлмэгдүүлэхгүй гэсэн эрмэлзэлтэй холбоотой байж. Хошуу нутаг нь тодроогүй сайн эрсийг аймаг хошуу дамжуулан гав дөнгөтэй авч явдаг, эцэст нь нэгэн эзэмшилт тайж, тэргүүн нарт үүрдийн боол зарц болгон өгдөг юм санж. Тийм нэгэн тэнүүлэн тойруулсан хулгайч, шилийн сайн эр Товуу захирагч дээр иржээ. Захирагч Товуу зарга хэргийг шүүхдээ үнэн мөнийг олж нотлон тогтоохыг бодохоос биш үйлийг нь үзэж, махыг урж, ясыг цайтал эрүүдэн шүүдэггүй, аль болохоор аажуу намуухан ажиж шинждэг хүн байсан юм байж. Нэр, овог, хошуу нутгаа хэлдэггүй нөгөөх хүнийг ажаад байвал шатарт их дуртай бололтой байжээ. Оргодол эр хүзүүндээ гинжтэй ч гэсэн То захирагчийнд ойр зуурхан ажил хийж арьс нэхий элдэн, идэж ууж суудаг болж гэнэ. Хааяа, хааяахан шатар нүүж, хожиж, хожигдохдоо шартай хортой гэж жигтэйхэн гэнэ. Нэгэн өдөр олон хүмүүстэй дамжаа барин шатар тоглоод нөгөөх оргодол хожоод л байж. Товуу захирагчийн ээлж болж, нүүдэл ид ширүүн дээрээ үзэлцэж байснаа “Халхын мэргэн Товуугийн, хаа гэхээр хажигладаг, хөж гэхээр хөөсөрдөг, ханан хар буурын дуу нэг ээ!“ гээд л дуглаж гэнэ. Оргодол ч “Аа, тийм бий” гээд зайлж нүүсээр өөрийг нь дуглах нүүдэл таараадхаж. “Улаан цөвийн хошуу, урдан дундад гүний улаан Цэрэндоржийн ухаа буурын дуу нэг ээ хө" гээд дуглаж байна гэнэ. 

	Захирагч ч “холын хүнийх гэхээрээ хөл урттай байна шүү” гэтэл Цэрэндорж амаа барин, Улаан Цэрэндоржийг ураад ч, яриад ч улайлгасан хүнгүй юм сан даа! Товуу мэргэнд тоглуулчих нь энэ үү дээ, яахыг өөрөө мэд дээ! гэжээ. 

	 


ХОНИНЫ ХУЛГАЙЧИЙГ УЛАЙЛГАСАН НЬ

	 

	Нэгэн хөрөнгөлөг эрээс ядуухан эр:

	— Гадаах нь гэртээ ороогүй, гэр дэх нь гэдсэндээ ороогүй энэ муу баян миний ганц эр хонийг хулуу хийгээд идчихсэн гээд нэхэж гэнэ. Баян эр “би хүний ганцыг идэх нь битгий хэл, өөрийнхөө хэдийг энэ насандаа идэж барахааргүй буянтай хүн. Харин тоо, толгой багцаалж, үс зүсээр нь үгүйлэхийн аргагүй миний буянаас энэ л идэж хулгайлж байдаг гээд заалдан заргалдсаар ядуу нь хохирч, баян нь хонжиж хэрэг шийдэгдсэн боловч ахин дахин задарч заргалдсаар Товуу захирагч дээр ирж гэнэ. 

	Товуу захирагч “ганц төлөгний хэргээр ингэж явах ч гэж дээ. Гэвч хэрэг багаддаггүй юм аа. Хэний нь авсныг би хараад л мэдэж байна. Нүгэл гэдэг нүдтэй, хулгай гэдэг бузартай. Нэг нь хонь хариулж бай, нөгөө нь гүү татаж өгч бай! гээд баяныг хонинд, ядууг гүү татах ажилд томилчихжээ. 

	Харсаар байтал баян нь хонь хулгайлснаас зайлахгүй болжээ. Гэсэн ч олны өмнө гэнэдүүлэн улайлгах хэрэгтэй байж. Орой үдэш болохоор хүмүүс захирагчийнд цугларан айраг ууж, дуу хуур болон захирагч хэрэг зарга хэрхэн шүүж явснаа ярьдаг гэнэ. Нэгэн оройн яриан дээр “Хулгайн ажил бузартай, хонины хулгайчийн урдуураас адаглаж ялаа салдаггүй юм гэж хэнэг ч үгүй ярьж суужээ. Ядуу эр яасан ч үгүй , баян эр л нударгаараа урдах ялаагаа үргээж дэвж сууна гэнэ. Бараг үргээх ч ялаагүй байсан юм санж. “Тийм байгаа биз дээ" гээд нөгөөх хүний нэрээр дуудсанд цаадах нь таг дуугүй болоод өршөөл гуйн сөхөрч өчгөө өгсөн гэдэг.

	 


ХҮНИЙ АМИНЫ ХЭРЭГ

	 

	Урьдын цагт хүний амины хэрэг бараг гардаггүй байж. Тэгсэн нэг хэрэг гарчээ. Юунаас яагаад гарсан бэ гэвэл, цэл залуу, цэвэрхэн сайхан эхнэртэй баян хижээл эр мориноос унаж дөрөөндөө чирэгдэн үхжээ. Нас нөгчигч үнэхээр согтуу явсан юм санж. Нутгийн хүмүүс ч чухам юунаас болж осолдов оо гэж шивэр авир сэжиг яриа гаргаад байж. Яасан бэ гэвэл, талийгаачаас хойш дөчин ес хонов уу, үгүй юу, залуу гэргий нь нэгэн савсаг сагсуу хархүүтэй саамганаад салахаа болчихжээ. Залуу эхнэрийн нууц амраг байсан адуучин залуу “талийгаачийг энэ сагсуу хар л дөрөөнд нь чиргүүлж алсан даа. Хэвгий хавцал уруу хоёулаа хамт орж ирэхийг нь би адуу хайж яваад харсан юм даа" гээд ярьчихаж. Сагсуу хар нь болохоороо: “Адуучин хархүү талийгаачийн гэргийтэй нууц холбоотой, хүүхэн ч ийм тийм байснаа ярьдаг юм. Би ийм муухай хүнтэй энгэр зөрүүлж, эгмийг нь илж хэвтсэн байх ч гэж дээ гээд уйлдаг юм гээд ярьчихаж. Талийгаачийн ойр дотнын ах дүүс, төрөл садан амийг нь нэхээд зарга заалхай хийж, залуу эхнэрийг хөөж явуулах, хөрөнгө малыг хувааж авахаар жасаа тамганд заалдаж гарч дээ. Хэрэг хэлтгийрэхгүй унжирсаар Товуу захирагч дээр иржээ. 

	Захирагч юм ч асуусангүй, даан их тоосон шинжгүй хүлээж аваад та хоёр тамгын газрын түлээ хөрөөдөж, хагалж, гал түлж, ус авч бай! гэж хэлжээ. 

	Тамгын өргөөгөөр тэр хоёрыг орж гарч явахад Товуу захирагч голдуу л хэрэг зарга ярьсан, яаж шийдсэнээ ид хав, инээдэм наадам юм уу, эсвэл эмгэнэл төгсгөлийн юм ч ярьж л байдаг гэнэ. 

	Нөгөө хоёрыг өргөөний гадаа суугааг сайн мэдсэн Товуу захирагч туслах, бичээч хоёртоо өндөр дуугаар: "Цаад хоёр хүнийхээ сүүдрийг нууцаар сайн хараад байгаарай. Хүн алсан хүн хоногийн тоо нь гүйцэхээрээ толгойноосоо эхлээд сүүдэргүй болчихдог юм шүү. Тэгээд л шөнө унтахаараа “би хүн алчихлаа" гээд зүүдлээд босон харайгаад эхэлдэг юм. Хүн алаагүй хүн хэзээд сүүдэртэйгээ явна. Хэчнээн ядарч зүдрэвч алаагүй гэсэн сэтгэл нь өөрийг нь түшиж, тэжээж явдаг юм гэж захиж ярьж байв гэнэ. 

	Энэ өдрөөс хойш төдий л удсангүй нөгөөх сагсуу эр нь цаг үргэлж сүүдрээ ажаад юм ч хийхээ больж, шөнө нойрсохоор хэвтмэгцээ "би хүн алаагүй, би хүн алаагүй” гэж үглэсээр бараг унтахаа ч больж гэнэ. Тэгсээр хэд хоног зовж нэг юм зүүрмэглэсэн болж үглэн хэвтэхэд нь захирагч дэргэд нь ирчихсэн "чиний сүүдэр чинь хөндлөнгийн хүнд харагдахгүй үг чинь дуулдахгүй болчихжээ. Энэ хоёр дөрөөг аваад талийгаачтай зодолдсон тэр газраа яг олж өгвөл сүнс сүлд чинь эргэж ирнэ. Нэг лам, түшмэл хоёр дагуулаад очоод ир дээ гэхэд хэрэгтэн, “Би тэр газраа тэмдэг тавиагүй шүү дээ. Эргэцэг уруу ордог замын эхэнд л юм даг. Очвол нүдэнд тусах байгаа гэж хэргээ хүлээжээ. 

	 

	Сайн ноён ханы хиа агсан Сангизав, түүний хүү С. Бизъяа нар 1949 оны үед ярьжээ. 

	 


ХҮҮХДИЙН ЭЦГИЙГ ТОГТООСОН НЬ

	 

	Мал хөрөнгө сайтай залуу жаахан эхнэртэй (зарц охинтойгоо гэрлэсэн) нэгэн өвгөн насан өөдөлж, шунаг сувдаг ахан дүүс нь хөрөнгө малыг нь хурааж, хувааж авах юм болжээ. Тэгтэл давхар биетэй үлдсэн залуу гэргийн ахан дүүс, төрөл садан нь “одоо төрөөгүй ч хожим төрнө, та нарт өгөхгүй, энэ хэвлийд байгаа хүн өвлөн авах ёстой” гээд сөрөг зарга үүсгэж, тохирч ярилцан товлон шийдэхгүй байсаар Товуу мэргэн дээр ирж гэнэ. Товуу захирагч гэргийгээс асууж дээ. “Таны хэвлийд байгаа хүнийг тэр хүний үр мөн гэдгийг юугаар нь нотлох вэ?” гэхэд гэргий:

	— Би ухаан мэдрэл орсон цагаас эхлэн талийгаач өвгөний малыг дагаж, хаяаг сахисан хүн. Түрүүний бурхан болооч эхнэрийн нь гарын үзүүрт зарагдаж явсаар таалал төгсгөв. Үүний дараа гэрийн эзнийг халуун хоолтой, бүлээн ундтай, мөр бүтэн, нэр төвшин явуулах сан гэж явсаар онгон биеэ онхилж, охин биеэ энхэрлэн дэр нийлж, энгэр зөрүүлэн, хөрсөн биеийг нь бүлээцүүлж, хөшсөн биеийг нь дулаацуулж явсан нь үнэн. Үүнийг үзсэн хүнгүй боловч мэдсэн нь олон бий. Үр хүүхэд нь ч ариун хэвлийд минь амилан хөдөлж байна. Тэр өвгөнөөс өөр бусадтай энгэр зөрүүлэх нь байтугай, эгцлэн харж, инээж хөхөрч явсан нь үгүйг үйлийн үр мэднэ гэж гэнэ. 

	Өвгөний ахан дүүс болохоор талийгаач өвгөн түрүүнийхээ ид залуу исгэлэн халуунаасаа олон жил ханилан суусан гэргийгээсээ үр хүүхэдгүй явсаар өтөлж өеөдсөн хүн. Хэвтэрт шахам байсан хоёрхон жилийн дотор энэ залуу хуурай эхнэрийг үр хүүхэдтэй болгоодхов гэж үү. Даанч чадал чавир нь хүрэхгүй биз. Зарц цагаач юм уу, завхай зайдан залуучуудын нэгнийх байх ёстой гээд заргалддаг гэнэ. Тэгтэл ч бэлэвсэрсэн гэргийгээс хүү төрж бүүр ч их хэл яриа гарч, хэрэг заргыг түргэн шийдэхийг шаардах болжээ. Товуу захирагч биеэр гэр оронд нь очиж хоёр талын ахан дүүсийг цугларуулан энэ хүүхдийг наана гэхэд таван нас, цаана гэхэд "зоос зүүтэл” (есөн нас) ямар нэгэн байдлаар осол эндэлд оруулах, амь бие хохироох аваас та нар хар толгойгоороо хариуцна. Энэ айлаас өнчин ишиг, өрөөл даавууг ч гэрийн эзэгтэйн май гэж өгөөгүй цагт авч болохгүй. Гэр орныг засаж, мал хөрөнгийг өсгөж бай! Залуу бүсгүй хань ижилтэй, эр нөхөртэй болох эсэхийг өөрөө шийдэж, тухайн цагт хошуу тамганд ирж шийдвэрлүүлнэ биз! гээд яваад өгч гэнэ. Үүнээс хойш олон жил өнгөрч байтал Товуу мэргэн хэдэн хүмүүсийн хамт ажил албаны далимаар явна гэсээр ирж, нэг өнжсөнөө,

	"Энэ жил есөн зоос зүүсэн бүх хөвгүүдийг цуглуулаад ир! Би хүүхдийн наадам хийлгэнэ гэдэг юм байна. Заасан өдөр цагт идээ будаа, айраг архи, найр наадам болж, олон ч хүүхэд цугларчээ. Есөн настай хөвгүүд эхлээд л уралдаж гарч. Хамгийн сүүлд нөгөөх өвгөний үр гэгдэх хүүхэд аахилж уухилан ханиаж хахсаар ирэв гэнэ. Дараад нь барилдуулах юм болж. Шатарчилсан барилдаанд нөгөөх хүү ганц ч давсангүй. Эцэст нь бүх хүүхдүүдийг хүйтэн усанд оруулаад гаргатал нийт хөвгүүдийн хушга борзойчихсон гарч ирэхэд өнөөх өвгөний гэгдэх хүүхдийнх ганцаараа шолхойчихсон юм гарч ирж. Ингэж хүүхдийг шинжин таньсан гэдэг.

	 


ХЭЛМЭГДСЭН ЭХИЙН ХЭРГИЙГ ЦУЦЛУУЛСАН НЬ

	 

	Товуу захирагч насан өндөр болоод хүрээлж жасаалж суухаа нэгэнт больсон юм санж. Гэсэн ч хошуу тамгын газраар хавь ойроор нь явбал орохгүй байна гэж ер үгүй. 

	Хүрээ орохын ялдамд жасаа тамгаар орох санаатай очтол хэрэм хашааны нь гадна нэгэн бүсгүй уйлан сууна гэнэ. 

	Өвгөн Товуу: 

	“За хүү минь, уйлсныг бүү асуу! гэдэг боловч энэ газар ингэж сууна гэдэг ямар учиртай билээ. Болбол ах нь тус хүргэх ч юун” гэхэд сайх бүсгүй: “Би нэгэн юмтай хүнтэй айл гэр болон амьдарч явсан юм аа. Тэгтэл эр нөхөр хөөж туугаад шинэ эхнэр авсан. Тэр ч яах вэ, гэтэл амин гол болсон ганц хүүг минь авчхаад өгдөггүй. Хошуу тамганд зарга мэдүүлтэл хүү эцгээ дагадаг, хүүхэн эхээ дагадаг гээд хүүг минь булаагаад авчихлаа. Ингээд л гон бие гозон толгой гомдохын ихэд уйлж сууна даа!” гэжээ. 

	Өвгөн Товуу: "Өө хөөрхий, яасан гашуун орчлон, гажуу хууль гэгч билээ. Хүн ирээд дуудтал чи эндээ хүлээгээд сууж байна уу? Би нэг арга бодоод зарга үүсгээд үзье!” гээд явчихжээ. 

	Хошуу тамгын өргөөнд орвол тэргүүн туслах, дэс түшмэл, бичээчээсээ эхлэн амар амгаланг эрж, ая тал засан “хаа хүрч, юу зорьж явна даа" гэж асуужээ. Өвгөн ч “би зарга хийж, та нараар үнэн мөн, ариун цагаанаар нь шүүлгэх санаатай ирлээ. Би нэг том хүрэн тарлан, дөрвөн хөл шийр цагаан бас сүүл нь цагаан содноос содон бухтай юм аа. Хүчтэй ч амьтан, хөөмхий ч золиг доо. Зунжин, намаржин зугаалж тэнэсээр гол усныхны үнээдийг бараг л гүйцээчихсэн бололтой. Өнгөрөгч хавар өнөөх бухыг минь өнгө зүс, өвч бие, галбир төрхөөрөө би энэ гээд дуурайчихсан баахан тугалууд гардаг юм байна. Би ч төлтэй малын төлийг түмэн олноор тараагаад яах вэ гэж бодоод энэ намар бухынхаа зүстэй тугалуудыг авах гэтэл үнээний эзэд “үйл үйлээ дагана, үр эхээ дагана, үнээгээ тугал нь дагана” гээд өгдөггүй ээ. Арга тасраад зарга мэдүүлж яваа чух даа гэхэд ноёд түшмэд, захирагч зайрангууд инээлдэн, “Ээ захирагчтан минь, та чинь арай зөнөглөж мунхарч яваа юм биш биз ээ. Үр эхээ дагадаг, үнээ тугалаа дагадаг нь зөв шүү дээ. Танай тэр тарлан бухын үр мөн ч юм уу, биш ч юм уу. Бид ямар харсан биш, харин үйлийн үрээр төрүүлсэн эх л үрийн эх шүү дээ. Хууль ёс ч тэгж л заадаг, бид ч тэгж л шийтгэнэ” гэцгээж

	Өвгөн захирагч “Үгүй ноёд минь, адаглаад надад эр тугалуудыг аваад өгчхөж болохгүй юу?

	Түшмэд “тэгж болохгүй ээ, эр ч бай, охин ч бай эхээ л дагадаг ёстой шүү дээ” гээд байцгаана гэнэ. 

	Өвгөн Товуу “За энэ ч хууль цаазын дагуу яахын аргагүй зөв юм аа. Хүн бас л адил биз дээ” гэхэд “Адил байлгүй яах юм бэ? Хүн чинь малтай адилгүй, нууц ихтэй. Үр нь төрсөн эхээ дагахаас өөр үйл мөр байхгүй” гээд зүтгээд батлаад байж гэнэ. 

	Товуу морь хараад ирье гээд гармагцаа нөгөө хэлмэгдэн хилсдүүлсэн эхийг дагуулан ирээд, энэ хүний гомдлыг хэрхэн шийдсэнээ та нар одоохон цуцал, эс бол би Улиастайн жанжин жасаанд очиж заалдана хэмээн зад загнаад эхэд хүүгийн нь хамт хөрөнгө хогшил, гэр орон өгүүлэхээр шударга шийдвэр гаргуулжээ. 

	 


1999 оны хэвлэлийн Хэвлэн нийтлэлийн мэдээлэл:

	 

	Товуу захирагчийн домог хууч

	 

	УЛААНБААТАР ХОТ

	 

	1999 ОН

	 

	Сурвалжлан цуглуулж, хянан боловсруулсан Х. Сампилдэндэв, Т. Доржлхам

	 

	Цаасны хэмжээ: 70x90 1/32

	Хэвлэлийн хуудас: 1. 0

	Хэвлэлийн тоо: 300 ш "БЕМБИ САН” хэвлэлийн газар 1999 оны 3— р сарын 25— нд хэвлэв.

